
Bilag-i 5

Sassuma Arnaa

Angakkoq utoqqaq

Qangarsuarujussuarooq angut utoqqaq nunaqarfeerannguit avannarliit ilaanni 
najugaqarpoq. Tappiitsuugaluarluni angakkuuvoq pikkorissorsuaq, suullu 
tamaasa anersaalerinermut tunngasut pikkoriffigalugit. Nunaqarfeerannguaq 
najugaa amigaateqanngeqaaq, nerisassanillu naammattunik peqarluni.  
Taamaallunili ukiuunngaa immami piniagassat tassanngaannaq tammarput. 
Puisit, aarrit, nannut, arferillu - ullormiit ullormut tammaavillutik tammarput. 
Piniartut angalaqattaartaraluarput, ullulli tamaasa susaarsimallutik uteraraat. 
Nunaqarfinnguup peqqumaatai nunngummata, inuit kaalerput.

Taamaammat unnuit ilaanni angakkutoqqap tappiitsup nunaqarfiup inui 
tamaasa aggeqquvai. 

“Nalunngilisiuk piniagassat suminngaanneersut?”aperivoq. “Immamiit,” 
nukappiarannguaq akerpallappoq. Angakkoq sikisaarpoq. “Aap, piniagassat 
immaminngaanneerput, kisianni qanga imaq  
imarmioqanngiivissimagaluarpoq”.” Angut utoqqaq oqaluttuarluni  
aallartippoq.

Sedna

“Taamani inuit uumasunik nunami piniagassaasunik inuussuteqarput.  
Taamaakkaluartorli inuppassuit kaattarput, pinerrarinnersaallu kisimik ullut 
tamaasa qaalerlutik nerisarput. 

Sinerissap ilaani piniartoq panialu inuusuttoq pinnersoq, najugaqarput.  
Pania qernaarinnik, qillersunik torsusuunillu nujaqarpoq. Aammalu   
qiimasuujuvoq. Naapitani tamaasa qungujulalluni ilassiortarpai.  
Minguitsumik uummateqarpoq, sulianilu tamaviaarluni naammagittaalliorani 
sammisarpai.

Taamaammat piniartut inuusuttut qanittumiit ungasissumiillu pulaarlutik 
tikittarput. Pinnersuunerami tusartarsimavaat, tamarmillu  
nuliartaarerusuppaat. Sedna qungujulajuaannartarpoq  
inussiarnisaartuaannartarlunilu. Taamaakkaluartorli angutit tamaasa  
itigartittarpai.

Ataataata qanoriliornissani nalulerpaa.
“ Angutinnguit uku qanoq iliussappat, sooruna itigartittarpigit?” Ullut  

ilaanni, piniartoq inuusuttoq pinerrarissuaq itigartitaasimasoq  
tusarsimallugu, oqarpoq.

“ Uannut naleqqutinngilaq”, Sedna eqqasuuteqanngippasilluni  
akivoq.

“Utoqqanngorumami kiap pilersussavaatit?” ataataa apereqqippoq.
“ Nammineq piniarsinnaavunga,” qungujuutigaluni oqarpoq, timmiarlu  

ullaajummat pisarisimasani takutillugu.
Tassa suut tamarmik taama ingerlapput. Sednap piniartut  

kikkuungaluartulluunniit tamaasa itigartittajoorpai, ataataalu  
puffassimaariartuinnarpoq, uvitaarusunnginneralu  
isumaluutigiartuinnarlugu. Ullut ilaanni ukiuusoq  Sedna  immap tungaanut 
nakkussivoq. Ullaaq taanna ataataa, angummik pinerrarissumik  
itigartitsisoraasiit takoreerlugu, kamalluni aallarsimavoq. Ataatani  
nuannaartinniarlugu ulloq taanna nerisassanik mamartunik iggassimavaa.

Tassanngaannaq anersaaq timmilluni takkuppoq. Tulukkatut  
isikkulersimavoq, kisianni Sednap ingerlaannarluni paasivaa tulugaanngitsoq, 
tulukkamiimmi anginerujussuuvoq pinniinerullunilu.

“ Qilammiik isiginnaarakkit”, anersaaq qarlorpoq. “Illit arnaq pinnersoq 
arsarnernilluunniit pinnerneq, qujanartoq piniartuinnarnik  
uvitaarusunnginnavit, tassami uaanga nuliartaarerusuppakkit!” Taava tuianut 
mippoq siutaalu ikullattaalerlugu.

Sedna nillialerpoq, anersaapilullu nunamut ajallugu.
“Arraa qanoq?!” anersaapiluk torlulaarpoq. “ Suvit, isumaqarpit  

akimaruttoravit anersaamilluunniit akimanerullutit?!”
“ Illit anersaapiluuvutit!” Sedna tupalluni tunumut alloriarpoq. “Uangalu 

inuuvunga,” ittoqerluni oqarpoq. “Aappariilissagaluarutta eqqunngiivissumik 
iliuuseqassagaluarpugut.”

“ Naamik, taamaattoqassanngilaq, allaniit kikkunnilluunniit  
ajunnginnerunngilatit!” anersaaq torlulaarpoq siggumminillu ikulerlugu.  
Sednap pateriarpaa arpaannarlu qimaalerluni - qaqqannguamiillu  
imaannarsuarmut pissippoq. Qiulernermik anertikkalerpoq, tunuminilu 
anersaaq nilliarpaluttoq tusaavaa. Ataatani qajartorluni aggersoq  
takoriasaarpaa.

Sedna nalulluni ataatani ornippaa, anersaap tunumini malersoraani. “  
Ataata, ikiunnga!”, qialluni torlulaarpoq. “ Anersaaq qimaatiguk!” “ Uuma 
maani imaannarsuarmi suvit?” ataataa qinnguni eqillugu  aperivoq, “ sooruna 
anersaap malersoraatit?”

“ Panippit itigartippaannga, uffa nuliarsarfigigini!” anersaaq qarluusarpoq.

“Sungavit?” ataataa pilerpoq. “ Anersaamilluunniit uitaarusunnginnavit?”
“Ataata, ikiunnga!” Sedna qissaserpoq, ataatamilu qajaata sinaa  

tigummiviliullugu.
 “Qaqinnga!”
Ataataata taamaallaanuna kamappasilluni  isigerulooramiuk.. “ Nammineq 

pisuuvutit, tassa imminut angisuutinnerup kingunipiluisa ilaat!”,  
qatimaalaarpoq. “Massakkullu akiliisussanngorputit!” Taamannallu  
oqarniutaa saverujussuaq tigusinnarlugu Sednap assaasa tungaannut  
isaappaa…! 

Assammi inuai tassanngaannarsuaq kipineqarmata Edna anniangaarluni  
nillialerpoq. Ikiortissaqannginnamili immami qiiaamminaqisumi  
kiviartulerpoq. Nukini tamaasa atorlugit akiuunniaraluarpoq, pikillunilu 
qummut ingerlaniarsarisaraluarluni. Kisianni saperluni. Atisaai  
immamiissimanermut oqimaappallaalerput, Ednalu kiviartulerpoq

Sassuma arnaa

Sedna anertikkarpoq. Assai annernangaaramik soorlu kaattamik  
kaattarneqartut. Kisianni immap naqqa attuliivikkaalu,  
eqqumiitsorujussuarmik pisoqarpoq. Malugilerpaa  
anersaartorsinnaaqqilersimalluni. Anniarunnaarpoq qiulerunnaarlunilu.  
Tupaallalluni takulerpai assammi inuai eqqamini nujaanut qernertunut  
ermuttaarlutik aalaaluttut. Taamaalioreeramillu sølvitut qillalaartutut  
qalipaateqalersinnarlutik, allaqqinnaamik iluseqalersarput. Ilai aalisakkatut  
isikkoqalerlutik, allat puisitut, allallu aavertut aammalu qilalukkatut  
qernertatut. Allat arfivinngorput, eqalussuanngorlutilluunniit imaluunniit 
raajanngorlutik. Silarsuarmi imarmiut Sednap inuaanik pinngortinneqarput, 
imarlu uumasunik ulikkaalerpoq. Uumasut qujamasullutik nerisassaminnik 
inuuffissaminnillu ujarleriartorlutik aallakaapput.

Sivitsunngitsoq immap uumasui nutaat inunnit nassaarineqarput  
piniarneqartalerlutillu. Tassa nassaat nalissaqanngitsut. Maannakkumiit  
neqinik amigaateqaratik inuusinnaalerput, kaannerlu qaqutiguinnaq  
takkuttalerpoq. Tamakkuinnaanngillalli. Puisit amii aamma oqortunik  
atisaliarineqarsinnaalerput, orsorlu qullernut atorneqartalerpoq,  
qaamasunnguamik tunisisuulluni. Imarsuup erlinnartuutai  
pilluaqqussutaapput. Kisianni inuit ilaat ilaannikkooriarlutik  
eqqarsaqqaanngiivillutik iliuuseqartarput. 

Inuit ilaat puisit nerisinnaasatik sinnerujussuarlugit pisaqarniartarput,  
neqillu nunaannarmut qimaannakkat asiuinnartarput. Inuit allat  
inoqatiminnut neqimik avitseqatiginissartik puigortarpaat, imaluunniit pisat 
assortuussutigisarlugit.

Taamaattoqaraangat soqqusaatsuuneq ajussuserluunniit mingunngortarpoq,    
Sednap nujaanut ilattitsisartoq. Nujaami ilatsineqaraangata piniagassat  
immamut anillassinnaajunnaartarput. Tamannalu kaannermik  
kinguneqartarpoq.”

Sassuma Arnaani pulaarneq

Anngakkup tappiitsup oqaluttuani kipigallarpaa. Nangeqqikkamiullu  
nipitunerusumik nipeqarluni oqaluttuaqqilerpoq.

“Niviarsiaraq Sedna Sassuma Arnaa - nngorpoq. Pissutaavorlu  
pinngortitarsuup anerssaanik aqunneqarnera. Sila aquppaat, aammalu ukiup 
nikerarnera inuunerullu ingerlanera aquppaat. Inuit, uummatimikkut  
minguitsut, iluanngitsuliortutut isigineqarpata, anersaanik  
annaanneqassapput! Taamaammanuna Edna anersaanik annaanneqartoq.”

Anngakkoq querasaarpoq, oqaluttuanilu nangillugu.
“ Tassa maanna Sassuma Arnaa immap naqqani isialluni piniagassat  

nujaminit pinnersunit anisillattaartarpai. Kisianni piumatunerput  
ileqqorlunnerpullu pissutaallutik nujai ilattarput. Ilakkaangatalu uumasut 
piniagassat anisinnaajunnaartarput. Anisinnaajunnaaraangatalu inuppassuit 
kaalersarput. Aaqqiissutissaasinnaasoq ataasiinnaavoq, tassami aatsaat  
anngakkup, anersaat silarsuaannukarluni, Sednap nujai salissinnaassappagit 
piniagassat anisinneqarsinnaapput.

Angut utoqqarsuaq nikuippoq, niuilu sajupput. “ Anersaat nunaannut  
ingerlanissara ulorianartoqaraluaqaaq, ingammik Sassuma  
Arnaa-nukarnissara, kisiannili allatut pisinnaanngilanga. Timiga maanga  
inuinnarni  qimaannassavara, kisianni tammassagaluaruma imaluunniit  
anersaat silarsuaani tigusaassagaluaruma , immaqa.….”  
nipangersimalaariarluni  
nangippoq: “immaqa naggammik takuassinga”.

Taamalu oqareerluni illuminukarluni anivoq. Satsilluni qilaatini nanivaa 
anersaakkullu angalaarnissaminut piareersalerpoq.

Qujanartumik angakkup toornani anersaarsuarlu Toornaarsuk  
ikiortissaralugit ingerlaassaaq. Qujanarnersaavorli anersaat  
silaarsuaanniinnermini isini atorsinnaassagamigit.

Qilaatip rytmia maliitigalugu toorniisa silarsuup eqqumiillunilu pujortup 
iluani aqqutissaanik ikiorpaat, kuussuarujussuarmut qaputtuinnaasumut 
anngunissaata tungaanut. Ikaartarfimmilli takusaqanngillat, sarfarneralu  
sakkortungaarmat nalullunil kuuk ikaarneqarsinnaanani. Kisianni toornai 
pissittaartarlutik tikkuaallattaartarlutillu ikiuupput. Angutip utoqqaap  
ujararujussuit pingasut kuup qeqqata missaaniitsut takulerpai.  
Uulikullapporlu. Ujarassuit sarajapput quasallutillu, kisianni paasivaa  
toornami ujaqqamiit ujaqqamut pissittaarluni ikaarniaqqugaanni.

Aqqutaani nakkangajaavikkaluarsinnarluni ernumananngitsumut  
annguppoq. Taava takulerpaa kuussuaq illorujussuup matuatigut ilummut 
kuuttoq. Sunaafa Sassuma arnaata inaanut tikiussimallunini.  
Qanorilillunimita isersinnaassava? 

Aappassaannik toornaaasa pissittaarlutik tikkuaasarlutillu aqqutissaanik 
ajoqersuuppaat. Sunaaffa kuummut pissiinnaqqugaanni, kuup illup  
tungaanut ikiussammani. Seqornerpoq, pingasullu tunngaannut  
kisitsereerami  kuummut pissiinnaqaaq. Sivisunngitsorlu Illorsuup natianut 

tippunneqarpoq.
Paatsiveerusimaarluni nikuippoq, nipilimmillu anersaamerujussuarpoq.  

Takuleriallaraa arnarujussuaq saamini nikorfasoq. Inuulillaramili aatsaat  
taama angitigisumik arnamik takuvoq. Isai innaallattaarput, nujaalu  
tukalluinnarput qernaarillutillu. Qissimikkamilu takulerpaai assaata inuaai 
qulit tamaqqinnaamik peqanngitsut. Angakkup paasilerpaa Sassuma arnaata 
saniani nikorfalluni.
Oqarnissaa utaqqinngiivillugu pissiffigaa talinilu talerperleq nujaanut  
nermullugu, ingitaassagaluarunimi piareeqqaniassagami. Sassuma arnaata  
tamaviaavilluni angakkoq iperartinniarsarigaluarpaa. Nukinilu tamaasa 
atoraraluaramigilluunniit susinnaanngilaa. Angutip utoqqaap inuunera  
navianartorsiorpoq, kisimili navianartorsiunngilaq. Sassumammi arnaata nujai 
ilattut illaarsinnaanngippagit, nalunngisai tamaqqinnaamik perlerorlutik  
toqussapput. 
Ilungersorluni akiuussinerani toornai millattaarlutik, arnamut  
nakuarsuarmut isussullattaarput: Utoqqarooq ikiuukkiartuinnarluni  
ornigussimavoq. Sivitsunngitsorlu Sassuma arnaa kamakkunnaarpoq. Angutip 
utoqqaap nujai illaarpai, ipeq minguillu piiarlugit. Nujaalu qernaariit sumut  
tamaannga  aalasinnaaqqilerput. Taava eqqumeeqqinnaamik pisoqarpoq.  
Sassuma arnaa ileqilariartorlu uumasuaqqat siilvitut qillersut nujaaniik  
anillakaapput, kuummullu illup matuata eqqaaniittumut ingerlaalerlutik.  
Angakkup aalisakkat, puisit aarfillu ilisarai. Tassanngaannarlu aama sarfap  
ingerlaarnera killormut saappoq, illumiillu silammut kuulerpoq, uumasut  
tamaasa nassataralugit. Taamaalillutik immap uumasui  inunnut uteqqipput.
Angakkoq eqqissijallassimalluni anersaamivoq, silarsuarmullu ersiinnartumut 
angerlarluni aallarpoq. Toorniisa aqqutissaanik ajoqersuuppaat, sivisunngitsorlu 
illunnguamini kiagulluni qilaatini tigummiarlugu issiaalerpoq. Ajornani  
angerlamut apuuppoq. 
Sassuma arnaaniit ajornani utersimanera,  nunaqarfinnguarmiut tamarmik 
nuannaarutigaat. Unnummallu piniartut puisinik marlunnik pisaqarsimallutik 
tikikkamik tamarmik neriorsuipput siunissami eqqarsarqissaartarusullutik.
“ Maannakkumiit puisinik tamatsinnut  naammaannartunik piniartalissaagut,” 
ataaseq oqarpoq. “Eqqaamasuaannassavarput piniakkagut tamatsinnut  
agguaattarnissaat,” alla neriorsuivoq. “ Aamma maannakkumiit piumatunata 
ajortumillu pisarata inuussaagut!” tamarmik oqarput.
Angakkoq qungujuppoq, piniartullu utoqqaap nunaqarfiani najugallit  
neriorsuutitik eqqortippaat - piffissap ilaani.


